

     А  Ж  Р  И  М
 (Ярашганлик муносабати билан жиноят ишини тугатиш ҳақида)

2019 йил декабрь ойининг 19 куни жиноят ишлари бўйича Фарғона вилояти Қувасой шаҳар суди, Қувасой шаҳар “Чўлпон” маҳалла фуқаролар йиғини биносида, очиқ сайёр суд мажлисида, раислик қилувчи С.Юлдашев, судья ёрдамчиси И.Тўхтахуновнинг котиблигида, тарафлардан давлат айбловчиси Қувасой шаҳар прокурори ёрдамчиси Ж.Хомидов, гумонланувчи А.А ва жабрланувчи Б.Бларнинг иштирокида, Мадаминов Ҳамидулла Набиевичга нисбатан 1-1505-1901/93-сонли жиноят ишини кўриб чиқди. Иш ҳужжатларига кўра:

Мадаминов Ҳамидулла Набиевич (Madaminov Hamidulla Nabiyevich), 
1979 йил 05 январь куни Қувасой шаҳрида туғилган, миллати қирғиз, Ўзбекистон Республикаси фуқароси, маьлумоти ўрта, оилали, 3 нафар фарзанди бор, муқаддам судланмаган, фермер хўжалиги раҳбари, Қувасой шаҳар “Найман” м.ф.й., Саодат кўчаси, 11-уйда яшайди, 
Ўзбекистон Республикаси ЖКнинг 168-моддаси 1-қисми билан гумонланган жиноят ишини кўриб чиқиб, қуйидагиларни

А  Н  И  Қ  Л  А  Д  И:

Дастлабки тергов органи ҳужжатларига кўра, гумонланувчи А.А 
2019 йил бахор ойларида ўзига таниш бўлган Б.Бдан буғдой ўрими вақтида сомон прессларини олиб беришни ваъда қилиб, ундан 500 дона сомон прессларини ҳар бирини 5.000 сўмдан нарҳлаб 2.500.000 сўм пулларни олиб унга буғдой ўрими вақтида сомон прессларини бермасдан, унга ўз вақтида пулларни ҳам бермай турли баҳоналар қилиб қайтармасдан келган.
Гумонланувчи А.А суд мажлисида, ярашув тўғрисидаги аризасини қувватлаб, айбига ўз ихтиёри билан тўлиқ иқрор эканлиги, қилмишидан пушаймонлиги, содир этган қилмишининг оқибатларини англаганлиги, жабрланувчига етказилган зарарларни тўлиқ қоплаганлиги, ҳозирда жабрланувчи билан бирон-бир тазйиқсиз ярашиб олганлиги ҳақида кўрсатув бериб, жиноят ишини тугатишни сўради.
Жабрланувчи Б.Б суд мажлисида, ярашув тўғрисидаги аризасини қувватлаб, А.Ага нисбатан ҳеч қандай даъвоси йўқлигини, етказилган зарар тўлиқ қопланганлиги, аризани ўз хохиши билан ёзганлиги, унга бирон-бир тазйиқ бўлмаганлиги, ярашув суд томонидан тасдиқлангандан кейин келиб чиқадиган ҳуқуқий оқибатларни тушунганлиги ҳақида кўрсатув бериб, жиноят ишини тугатишни сўради.
Ўзбекистон Республикаси ЖКнинг 661-моддасига мувофиқ, ЖКнинг 168-моддаси 1-қисмида назарда тутилган жиноятни содир этган шахс, агар у ўз айбига иқрор бўлса, жабрланувчи билан ярашса ва етказилган моддий зарарни бартараф этса, ярашилганлиги муносабати билан жиноий жавобгарликдан озод этилиши мумкин. 
Суд, жабрланувчи Б.Б ва гумонланувчи А.Анинг ярашув тўғрисидаги аризаларини жиноят иши ҳужжатлари билан ўрганиб чиқиб, Қувасой шаҳар прокурори ёрдамчиси Ж.Хомидовнинг жиноят ишини ярашганлик муносабати билан тугатиш ҳақидаги фикрини эшитиб, гумонланувчи А.Анинг айбига ихтиёрий иқрорлиги ва етказилган зарарлар бартараф қилинганлиги, жабрланувчи Б.Б ва гумонланувчига бирон-бир тазйиқ бўлмаганлиги, ярашув гумонланувчи ва жабрланувчининг хоҳиши билан бўлаётганлиги ҳамда Ўзбекистон Республикаси ЖКнинг 168-моддаси 
1-қисмида назарда тутилган жиноят ЖКнинг 661-моддасига мувофиқ, ярашувга тушишини инобатга олиб, А.Ани Ўзбекистон Республикаси ЖКнинг 661-моддасига асосан тарафларни ярашганлиги муносабати билан жавобгарликдан озод қилишни ҳамда А.Ага нисбатан юритилган жиноят ишини Ўзбекистон Республикаси ЖПКнинг 84-моддаси 4-қисмига асосан ҳаракатдан тугатишни лозим топади.
Шу билан бирга, суд жабрланувчи Б.Бга Ўзбекистон Республикаси ЖПКнинг 583-моддаси 5-қисмига асосан ушбу ярашув суд томонидан тасдиқлангандан сўнг у мазкур иш бўйича иш юритишни қайта тиклаш тўғрисида илтимоснома бериш ҳуқуқини йўқотишини тушунтирганлигини инобатга олишни лозим топди.
Ўзбекистон Республикаси ЖПК 84-моддасининг 4-қисми,                 585-586-моддаларига амал қилиб, суд

А  Ж Р  И  М           Қ  И  Л  Д  И:
Ўзбекистон Республикаси ЖКнинг 168-моддаси 1-қисми билан гумонланувчи Мадаминов Ҳамидулла Набиевич (Madaminov Hamidulla Nabiyevich) Ўзбекистон Республикаси ЖКнинг 661-моддасига асосан ярашганлиги муносабати билан жавобгарликдан озод қилинсин.
Ўзбекистон Республикаси ЖКнинг 168-моддаси 1-қисми билан гумонланувчи Мадаминов Ҳамидулла Набиевичга нисбатан жиноят иши Ўзбекистон Республикаси ЖПКнинг 84-моддаси 4-қисмига асосан тарафларнинг ярашганлиги муносабати билан ҳаракатдан тугатилсин.
Жабрланувчи Б.Бга мазкур иш бўйича иш юритишни қайта тиклаш юзасидан илтимоснома бериш ҳуқуқи йўқолганлиги тушунтирилгани инобатга олинсин.
Ажрим устидан ўн сутка ичида жиноят ишлари бўйича Фарғона вилоят судига апелляция тартибида хусусий шикоят берилиши ёки протест билдириши мумкин.

